
Ҡайттым һиңә туған балаң булып!
Үткән быуаттың һикһәненсе йылдары аҙағында, демократик ҡиммәттәр иғлан ителеп, ижтимағи өлкәлә билдәлелек талаптарын ғәмәлгә ашырыуға шарттар тыуғас, үткән тарихты боҙоп күрһәтеүҙәрҙе асыҡлау, халыҡ тормошоноң “ҡараңғы” биттәрен тергеҙеү башланды. Билдәлелек һәм ғәҙәтлелек принциптарынан күҙ һалғанда, башҡорт әҙәбиәтенең айырыуса егерменсе-утыҙынсы йылдар йылъяҙмаһында байтаҡ мәғлүмәттәрҙең теүәл булмауы, тулылыҡ етешмәүе күренде. Шулай итеп, ул осорҙағы байтаҡ яҙыусыларҙың тормош юлдарын һәм әҙәби мираҫтарын яңынан байҡарға, әҫәрҙәренә ижтимағи-сәйәси ҡараштарҙан сығып бирелгән элекке баһаларҙан арынырға, бөгөнгө күҙлектән объектив һығымталар яһарға мөмкинлек тыуҙы.

Әҙәбиәттең  үткәндәренә кире ҡайтыу тарихи дөрөҫлөктө ныҡышмалы эҙләүгә юл асты. Күп кенә ҡәләм оҫталарының ижади яҙмыштарына ҡағылышлы сетерекле моменттар аныҡланды, юғалған тип иҫәпләнгән йә боҙоп баҫылған әҫәрҙәрҙең төп нөсхә текстары табылды. Шуларҙы эҙләү барышында әлегә тиклем киң массаларға билдәле булмаған яңы исемдәр ҙә пәйҙә булды. 
10-сы класта Зәйнәб Биишеваның “Емеш” романын өйрәнгәндә Сабир һәм Хөрмәт исемле малайҙарҙың образы менән таныштыҡ. Ошо Сабир Сабит Суфияновтың прототибы тип әйткәйне укытыусыбыҙ Сәләхова Нурия Фәнәүис ҡыҙы. Уның тураһында мәғлүмәт бирҙе, 20 йылға яҡын төрмәлә ултырған тигәйне. Ул ваҡытта ах, ух иттек тә шул килеш онотолдо.Быйыл, 11-се класта, Әнүәр Хәҡимовтың “Өйөрмә”һен өйрәнгәндә 1937-1938 йылдарҙагы репрессиялар, дәүер ҡорбандары, шәхес культы осорон тағы бер ҡат уҡыныҡ. Кемдәр ошо ваҡиғаның ҡорбандары булған, исемдәрен әйтте. Ошо темаға арналған китаптар күргәҙмәһе ойошторҙо. Сабит Суфияновтың “Урал мөхәббәте” китабын күрһәтте. Миндә, Сабит Суфиянов тураһында күберәк белеү теләге, ҡыҙыҡһыныу уянды. Нурия Фәнәүис ҡыҙынан материалдар, китаптар, журналдар алдым, сөнки, беҙҙең программала ул юҡ, уны дәрестә үтмәйбеҙ.

Сабит Суфияновтың тормошо, ижады буйынса эҙләнеү эше башланым.

Әбүс . Был псевдоним аҫтында сығыш яһаған Сабит Суфияновтың ижады егерменсе йылдар аҙағындагы һәм утыҙынсы йылдар башындағы әҙәби процеста ярайһы уҡ танылыу яулаһа ла, уның яҙғандарының күбеһе үҙ ваҡытында ла, һуңынан да ташҡа баҫылмаған. Китап һөйөүселәр бары туҡһанынсы йылдар уртаһында, Назар Нәжми һүҙҙәре менән әйткәндә, “65 йылдан һуң ғына” Әбүстең поэтик мираҫы менән аҙмы-күпме таныша алды. Публицист Р.Насиров, шағирә Т.Ғәниевалар, Әбүстең тетрәндергес яҙмышы хаҡында тәү башлап йәмәғәтселеккә бәйән итеү менән бер рәттән, уның шиғыр өлгөләрен ваҡытлы матбуғат биттәрендә күрһәтте. Ошо йәһәттән әҙәбиәтсе-ғалим М.Нәҙерғолов байтаҡ көс һалды. З.Шәрипова тарафынан әҙерләнгән “Урал мөхәббәте” тигән ике йөҙгә яҡын шиғырҙар тупланмаһы 1998 йылда “Китап”та нәшер ителде. Ошо баҫма аша оло быуын әҙиптәренән Н.Нәжми, М.ғәли, М.Кәрим һ.б. ҙа Әбүскә ҡағылышлы айырым мәғлүмәт һәм фекерҙәре менән бүлеште.
Үҙ ваҡытында бик актив яҙышып та, ниңәлер яҙыусылар сафына рәсми алынмаған, шулай уҡ бер ниндәй милли хәрәкәттә, революцион көрәш яландарында, мылтыҡ күтәреп, ҡанлы бәрелештәрҙә ҡатнашмаһа ла, ни өсөн ул сәйәси золом ҡорбанына әүерелгән?

         Сабит Суфияновтың тормош юлы үҙ заманы өсөн, бер яҡтан, ябай ҙа, икенсе яҡтан, фажиғәле лә. 1904 йылда Учалы районының Сәфәр ауылында тыуа һәм, бәләкәйҙән үк етем ҡалып, Сермән балалар йортонда тәрбиәләнә, ата йорто бала саҡ хәтирәләрендә түбәндәгесә уйылып ҡалған:

“ Үҙ буйын өс саҡрымдан да ашыуғараҡ һуҙған, оҙондарҙан-оҙон был ауылда хатта кемдәр йәшәгәнен дә белеп бөтөрә алмаҫһың. ғәмәлдә ул шулай ине лә. ( Күп ваҡыт беҙ ҡайһы бер ҡуяндар яҡ кешеләрен танымай инек тә хатта.) ҡаҙаҡ ере менән башҡорт ере сигендә килтереп урынлаштырылған, аҫыл төйәкһеҙ махсус килгенселәр ауылы булғас, ниндәй халыҡ вәҡилдәре генә юҡ ине беҙҙең Сәфәрҙә: урыҫтар, сиғандар, сыуаштар, сирмештәр, татарҙар, типтәрҙәр, ҡатайҙар һәм башҡалар, һәм башҡалар.

                Бына ошо оҙондарҙан да оҙонораҡ булған үрге яҡ башындараҡ бер урында иҫке яҡ-башы ғүмер-ғүмергә ҡыйыҡһыҙ килеш һерәйеп ултырған бәләкәй генә бер өйҙән, һалам түбәле келәттән, ауыҙы асыҡ, төбө тишек ситән һөйәүле аҙбар-ҡуранан һәм шул хәсрәт ҡаралты араһында ҡыймылдашыусы арыҡ-тороҡ мал-тыуарҙан ( йәғни, барыһы ла бер тоҡомдан үрсеп кенә ишәйтелгәнгәме, иң яҡшы тип табылғаны ла ун ике саҡырымлы Учалы баҙарына барып әйләнгәнсе арып ҡала торған, яртыһы тай-тулаҡ 5-6 йылҡы ине;3-4 йәш һыйыр йораты, бәрәс-һәрәстәре менән бергә 10-11 баштан үтмәй торған һарыҡ һәм кәҙә-һәҙәнән) тороусы беҙҙең бары хайран хужалык шәрәмәте...” 
Ошо ҡыйралып-таралып барған донъяла көн иткән атаһы Әбүсуфьян һәм уның ғаиләһендәге туғандары малай зиһенендә үтә лә ҡыҙғаныс йәндәр булып һынланған:
“ Бына әле генә телгә алынып үткән ярым емерек өйҙә ғүмере тиерлек майлауһыҙ машина тауышына ҡушылып йырлай-йырлай, “Өммиҡамал”, “Баҡырған”, “Мөхәмәҙиә” мөнәжәттәрен әйтә-әйтә, ҡандалый, Аҡмулла,  Туҡай, ғафури бәйеттәрен ҡабатлай-ҡабатлай ҡышҡы оҙон төндәр буйы бер туҡтауһыҙ келтер-келтер теген тегеүсе, шул уҡ ваҡытта мәхәлләбеҙ халҡының һорауы буйынса указһыҙ-ниһеҙ генә бер хәлдә генә булһа ла мөәзинлек вазифаһын да башҡарып барыусы, ә йәй көндәре килгәс инде, үҙенең арыҡ-тороҡ аттарында бере туҡмаҡ, бере сөй бала-сағалары менән өҙә-төртә булһа ла арлы-бирле генә игенселек эштәре менән дә шөғөлләнеп маташыусы; ҡысҡаһы, ошондай ҡырылмаһа-ҡырҡ  төрлө эштән торған осһоҙ-ҡырыйһыҙ мәшәкәттәр араһында иҫәнгерәп йөрөй-йөрөй, бына хәҙер нисәмә йылдарға һуҙылған ҡәһәрле ҡылтамак (рак пищевода ) сиренең иң һуңғы стадияһында яфаланып ятыусы ҡыҙғаныс атай бахыр.
Бына береһенән-береһе йәшерәк, береһенән-бере бәләкәсерәк булған алты йәшлек ҡустым Гәбдрахман менән дүрт йәшлек ҡустым Шәүкәтте ҡосаҡлаған килеш һуштан яҙып илап ултырыусы үгәй әсәй (минең үҙ әсәйем Гөльямал миңә йәш ярым тулыр-тулмас үлеп киткән дә, шунан һуң инде мин ҡарт-инәйем Хәбибьямал ҡарсыҡта ҡалдырылып, төп ата йортона бары тик ете йәш тулғас ҡына, йәғни мәктәпкә бирер көндәр килеп еткәс кенә алып кайтылғанмын) Мөкәрәмә меҫкен. 

       Бына атай бахырҙың үгәй уландары ( сөнки, һалдат хеҙмәтен тултырып сыҡҡас та, Күксәтау буйҙарында балалар уҡытып йөрөүсе ике туған ағаһы Хәбибулла мулланың ҡәңәше буйынса, беҙҙең атай башта улар янына барған һәм, заманына күрә русса, татарса яҡшы ғына белемле бер кеше булыуы сәбәпле, шунда уҡ балалар уҡытырға керешкән, ә унан һуң ҡапыл ғына сирҙән үлеп ҡалыусы ағаһының васыяты буйынса, ике балалы еңгәһен – Мәрфуга ханымды ҡатынлыҡҡа алып, дүрт йәнле ғаилә хәлендә тыуған ауылы Сәфәргә әйләнеп ҡайтҡан) Талип ағай менән Фаҙылйән ағай. Билгеле, улар һәр икеһе лә үҙҙәренә башҡа айырым донъялары һәм бала-сағалары булған оло-оло кешеләр ине. Атайымдың баш балаһы һәм иң оло улы булып һаналыусы Хәкимйән ағай ҙа ошо Талип һәм Фаҙылйән ағайҙарҙы тапҡан Мәрфуга әсәйҙән тыуыу сәбәпле, беҙ бер өй эсендәге дүрт бала, дүртебеҙ өс әсәйҙән булып сығабыҙ.”

    Күп тә үтмәй был ғаилә бөтөнләй таҡала: үкһеҙ етем балаларҙы мал-тыуар менән бергә үҙ-ара бүлешеп алалар. Етемлек, аслыҡ, яланғаслыҡ – Сабиттың балалыҡ мәлен оҙата килгән ҡот осорғос күренештәр. Шуғалыр ҙа уның иң яҡшы иҫтәлектәре, үҙе язғанса, “кәһәрле аслыҡ тырнағынан ҡоткарып алып ҡалыусы нурлы хәйәт бишеге – Сермән балалар йорто менән бәйле. Бигерәк тә уҡытыусылары Гөбәй ағай Вәлиев һәм Нурдидә апай Билаловалар уны ғүмере буйы изгелеккә әйҙәүсе, ауыр минуттарында ҡурсалаусы, рухи көс өҫтәүсе, әҙәби ижадҡа илһамландырыусы изге заттар булараҡ уға бик ҡәҙерле. Сермәндән оҙатҡан ваҡытта уҡытыусыһы Нурдидә блокнотына яҙған һүҙҙәрҙе ул ғүмере буйы иҫендә йөрөтә:

“ Киләсәктә һинең ҙур кеше буласағыңа ысын күңелдән генә түгел, бөтә иғтиҡадым ( инаныуым – З.Ш.) менән ышанам. Үс. Тырыш. Тормоштоң юҡ-бар кәртәләренә ҡарап, алған бөйөк юлыңдан боролма. ҙур теләк, көслө йөрәк һәм көҙрәтле ҡабилийәт ( һәләт – З.Ш.) ҡаршыһында тормоштоң юҡ-бар ҡаршылыҡтары ғына түгел, донъяның әллә ниндәй ҙур хәлдәре лә маниғ ( тотҡарлаусы – З.Ш.) булып тора алмайҙар!”
     Үҙ уҡыусыһына ошондай ышаныс һәм өмөт менән ҡараусы оло йәнле остаздары булған Сермән – киләсәккә бәхет ишеге – шағирҙың ысын мәгәнәһендәге тыуған йортона әүерелгән.

Берәйһе һүҙ әйтһә
Хөрмәтләп әсәһен,

Келт итеп иҫемә

Һин килеп төшәһең.

Сермәнем, Сермәнем,

Бәхетемә тейгәнем,

Әлдә лә бәхеттән

Мин һиңә килгәнмен,-

тип яҙа ул йылдар үткәс тә рәхмәт йөҙөнән.

      Бөтә хужалык эштәрен дә коммунарҙар башҡарған, үҙ һыйырҙары, аттары булған был балалар йортон ул саҡ “Хеҙмәт коммунаһы” тип йөрөтәләр. Өлгө-коммунаға 1923 йылда хатта Бөтә Союз старостаһы М.И.Калини да һуғылып китә.

     Балалар йортоноң йылы, иғтибарлы косағында ирәйеп, элекке етемлек нужаларын, нахаҡҡа ҡыйырһытылыуҙарын инде аҙмы-күпме онота төшкән егерме йәшлек Сабит, оло маҡсаттар менән ҡанатланып, Сермәндән айырыла. Даешь, Ырымбур! Алға – белем усағы ҡаруанһарайға!

Ырымбурҙағы БИНО-ға (һуңынан Башпедтехникум) уҡырға инә. 
1924 йыл. ҡаруанһарайҙың ҡайнап торған сағы, бөтә ҡаланы ғына түгел, тирә яҡты шаулатҡан студенттар донъяһы. Бынан ике-өс йыл алда ойошҡан БИНО – ( Башҡорт милли мәғариф институты, икенсе төрлө әйткәндә, башҡорт педагогия техникумында – Сабиттар барғансы уҡ уҡыусылар араһында мөнәсәбәттәр асыҡланған, бер-береһенә, уҡытыусыларға һәм тәрбиәселәргә тағылаһы ҡушаматтар тағылған, айырым уҡытыусылар, уҡыусыларға бәйле көлкөлө хәлдәр, мәҙәктәр, ғибрәттәр ижад ителеп таралған, ҡыҫкаһы, һәр уҡыу йортона хас традициялар бында ла һалынған була. Сабиттың яҙмаларында теркәүенсә, “революцион Совет Башҡортостанына һуғышсан ҡыҙыл кадрҙар әҙерләп сығарыу өсөн асылған тәүге Мәғариф йорто”егет хыялында икенсе төрлөрәк; йәнәһе, совет власы дошмандары – Зәки хөкүмәтенән таҙартылған, иҫкелектән бер эҙ ҙә ҡалмаған революцион яңылыҡтар усағы һымағыраҡ кәүҙәләнгәндер, күрәһең. Бигерәк тә Сабитта революция еңеүе өсөн көс һалған Б.Нуриманов, Ш.Хоҙайбирҙиндар ише бер генә заттың булмауы аптырашта ҡалдыра. Сабит уйынса, ни сәбәптәндер баштан уҡ техникум етәкселегенә үткенселәр хужа итеп ҡуйылған: иң башта директорлык дилбегәһе З.Вәлидигә теләктәшлек күрһәтеүсегә тотторолған, завуч вазифаһы дин дәрестәрен уҡытыусы Сөнәғәтулла Бикбулатовҡа йөкмәтелгән. Ә инде уҡыусылар араһында телдән телгә һөйләнеп таралған Фәтих әфәнде Кәрими ваҡиғаһы уны ныҡ ғәжәпләндерә лә, тетрәндерә лә. 
Ул ваҡыттағы техникум атмосфераһы ла шул фекерҙе ҡәүәтләп торғандай уға: директорҙары ғәлим Айҙаров – Ырымбур Карғалыһының күп йылдар буйы мәҙрәсәһен тотҡан Айҙар хәҙрәт малайы; завучтары артист Исхаҡ Әлмәшев – Ырымбурҙа ҙур сәхнәләр хужаһы атаҡлы Әлмәш бай малайы; уҡыусылар ҙа төрлө ҡатлам вәҡилдәре. Алдараҡ ингән, хәлле, ата-әсәле ғаиләләрҙән сыҡҡандарҙың үҙҙәренә бер башҡа донъя; башҡаларға, бигерәк тә етем- еһергә, Ленин наборы итеп приюттан алынған балаларға “фу-фу” тип түбәнһетеп ҡарағандар. Тәкәбберлектәре өсөн уларға “Хо-хо” атамаһы ла тағылған. “Фу-фу” менән “Хо-хо”лар мөнәсәбәте балалар үсекләшеүе генә түгел, ә көндәлек тормошта күңел биҙҙергес, йән өшөткөс мыҫҡыллауҙар, йәберләүҙәр, ҡыҫҡаһы, шаҡтай киҫкен ҡапма-ҡаршылыҡтар формаһын ала.

Сабиттың ҡоралы – уның үткер ҡәләме. Әгәр ҙә оло уҡ йәштәге Г.Сөләймәнов тигән берәүгә:
ҡолға һымаҡ һуҙаһың да оҙон буйың, 

Бар белгәнең – фу-фу һүгеү йыйылыш һайын, 

Әйтерһең дә, уҡый улар һинең өҫтә,

Әйтерһең дә, ашай улар һинең пайың, - 

тип бындай эшен ташларға, түҙ, сабыр ит, тип бала-саға менән булышмасҡа өгөтләһә, шағирҙарҙан һаналып йөрөүсе Кәүи Нияҙиға:

Һанамағыҙ беҙҙе ваҡ-төйәккә

Ауыл урамынан килгәнгә, 

Өс-баш ала, йөрөш-торош ала, 

Дәрүиштәрсә генә булғанға...

Һеҙ көлөшкән ошо “фуфу”ларҙа

Әллә кемдәр барҙыр, кем белә...

Шуның өсөн улай бик ҡыҙарма,

Көлмәҫ ергә көлөп хур булма! – 

тип аяуһыҙ кисәтеү яһай. Һис шикһеҙ, хаҡлығына тәрән инанған кеше генә үҙенең кешелек дәрәжәһен, үҙенең кешелек хоҡуғын:

Уйлаһағыҙ әгәр: беҙ – ҙур кеше,

Беҙҙән ҙурыраҡ ерҙә кем булған!

Бала саҡтан алып беҙҙең аяҡ
Ысыҡ һыуҙырында йыуылған.

Битебеҙҙең ҡояш ҡына үпкән,

Башыбыҙҙы елдәр тараған.

Йә, әйтегеҙ инде:кем бар тағы 

Тәбигәттең үҙен ҡараған? – 

ошондай ғорурлык менән раҫлай ала. Нисек кенә булмаһын, дәртле, шаян тәбиғәтле Сабит үҙен техникумда хужаларса тотҡандыр, ҡайҙа шаярыу, ҡайҙа һоҡланыу, ҡайҙа ҡәңәш, ҡайҙа мыҫҡыллау булып яңғыраған бик күптәргә төбәлгән арнамаларын, хаттарын уҡығандан шундай фекер тыуа.
       Йор һүҙле, төртмә телле Сабиттың шағирлыҡ даны тарала, шиғырҙары ҡулдан ҡулға йөрөй, әммә ул баҫылырға ашыҡмай.

        Уның ижад кредоһы- оло йөрәктән урылған хис моңо, рух тергеҙерлек шиғриәт, улай түгел икән, бар сәнғәт – уның өсөн тик ерҙең сүп- сары!     

Уларҙың быуынын – ҡарауанһарай ижадсыларын тотошлайы менән башҡорт әҙәбиәтенең киләсәге тип атарға мөмкин. Г.Хәйри, С.Ағиш, ғ.Амантай, Б.Бикбай, З.Биишева, С.Суфиянов һ.б. Ырымбурҙың мәҙәни атмосфераһын билдәләүсе йәш көстәр булып таныла.
    Хәйер, әҙәбиәт майҙанындағы төркөмләнештәр, Әбүс шиғырҙарында ғына күренеүсә лә Ырымбур техникумындағы әҙәби түңәрәк көстәре араһында уҡ башланған инде: “ тимистар, йәғни поэзияла яңы стиль тыуҙырырға ниәтләүсе тыуар мәктәпселәр”, футуристар, яңы көстәр һәм башҡа “ист”тар менән исемләнгән әҙәби ағымдар. Ул йылдарҙа “пролетар яҙыусыһы” урынына башҡа ниндәйҙер мөһөр баҫылыу, һис шикһеҙ, ижади үлем приговоры менән тиң була, Әбүс яҙмышы – быға миҫал.

ҡаруанһарай шарттарында Әбүс һабаҡташы Төхфәт Моратовҡа “тимист, эшең хәҙер, уйын бөтөп, инде каюккә бороламы”, тип мәрәкәләп өндәшә ала әле.

                              Каруанһарай  арнамалары

                        ҡараҡай

Арабыҙға килеп кергән бер ҡараҡай,

Әллә телһеҙ, әллә үҙе шулай шымбай.

Ә үҙендә тәрән бер сер барҙыр һымаҡ,

Үрһеҙ ерҙә ҡасып йөрөгән шилма абзай.
Ысын булһа, шиғыр яҙа, тиҙәр үҙен.
(Әммә-мәгәр күргәнем юҡ хатта һүҙен!)

Бәлки, хаҡтыр, ниңә уға тоторға сик,

Тыныс күлдә шайтан үрсей, тигәндәй бит!

Яҙа икән, әйҙә яҙһын шып-шым ғына,

Шып-шым ғына, тып-тын ғына, мыштым ғына.

“Шымлыҡ”уның, бәлки, девиз-асҡысылыр,

Йәшеренлеге – үргә үрләү баҫҡысылыр.

Шулай булһа, ни әйтәһең, бирһен хоҙай,

Йөрәк серен йәшерен тотҡан һәр саҡ ота! 

Үҫеп еткәс кенә ҡалҡыу – бик һәйбәт эш,

Түңәрәк ай ана нисек сихри ҡалҡа.

Йәшерен икән, әйҙә, йәшерен булышайыҡ,

Доғаларҙы, әйҙә, шуға ҡылышайыҡ,

Йәш ҡәләмгә тулы ҡанлы көс йоҡҡансы,

Биишева Зәйнәб тигән дан сыҡҡансы.

                               Дүрт бөркөт

Техникумға беҙ һоҡланған дүрт бөркөт бар,

ғабдрахман, Сәғит, ҡасим һәм Хәй улар.

Йәшереп булмай, егеттәрҙең бик күптәре
”Булһаң ине шулай!” – тигән хыялдалар.

Хохо халҡын бик иҫертә ундай булыу,

Техникумдың йондоҙҙары булып тороу.

Бында түгел, хатта губком ҡаршыһында

Улар һымаҡ ҙур почеттар менән йөрөү.

Ниҙәр генә әйттең дә бит, улай булһаң,

Ундайҙарҙан була алыу бик шәп тә ул.

Тик ул хәлдәр насип булыр микән беҙгә,

Әллә нисек бик ваҡбыҙ һәм бик шуҡбыҙ шул.

Әллә нисек сығалмайбыҙ балалыҡтан, 

Донъя ярып көлөшәбеҙ бер ҙә юҡтан.

Бер ни тормай эске тәртип ҡағиҙәң дә,

Ике донъя – бер мөрйә, диңгеҙ тубыҡтан.

                              Бимаза

                                             Бикбовтарға 
Зәйни ҙә шиғыр яҙа,
Фәйзи ҙә шиғыр яҙа,

Ике тәкә шағирланып

Гөж килә, вәт бимаза!

Эйе,эйе, гөж киләләр,

Икәүләп ике туған.

Хоҙай бирһә бирә бит ул –

Һәр икәү шағир булған.

Өсөнсөһө ярай әле

Беҙҙән алдараҡ киткән,

Ишетәмен: уныһы ла

Быларҙай шағир икән.

Булһын әйҙә, матбуғатта

Һәммәгә урын етер!..

Тормош үҙе әйтер әле,

Кем юлы ҡайҙа китер?! 

                           Мөңрән, мөңрән!

                                                     Йәш шағир Баязит Бикбаевҡа

ҡауанһарай шағирға бай,

Беҙҙә, туған, күп улар.

Шул шағирҙар араһында

Тәкәрлектәй Бикбай бар.

Үҙе былай йыуаш ҡына,

Уйсан ғына, шым ғына.

Мөңрәнешеп тыңлап торһаң,

Эсе тулы моң ғына.

Һәр саҡ йөрөй, һәр саҡ мөңрәй

Турында төнгө уттың,

Бик көслө билгеһен биреп

Эске шиғри зауыҡтың. 

Шиғри зауыҡ көслө унда,

Ул – ғашиғы ҡәләмдең.

Төндәр буйы яҙыша ул

Йоҡоһонда ғәләмдең. 

Яҙ икән, әйзә яҙһын,

Талант булһа, шаулаһын...

Ир байлығы – ил байлығы.

Әрәм ятып ҡалмаһын!

Әйтеп булмай, бәлки, шулай

Мөңрәй-мөңрәй йөрөр ҙә,

Ирештерер Бикбай тигән

Үҫкән шағир күрергә.

Мөңрән, мөңрән, тәкәрлегем!

Йырсы ҡошом, былбылым!

Бер саҡ алда балҡырһың тип
Өмөт иткән йондоҙом!

                                Төхфәт Моратка

                                                                 Яңы йыл ҡотлауы

Йә, тимист, эштәр нисек?

Мәктәп әкрен ҡороламы?

Эш хәҙер, уйын бөтөп,

Инде каюкка бороламы?

Әллә, киреһенсә, нигеҙҙең

Һуңғы ташы ҡырыламы?

Шул сәбәпле башың ҡатып

Аптырашта тороламы?

Ни булһа ла барыбер эш – 

Елдәр ошондайыраҡ иҫә:
Тимистар танауы ниҙәндер

Йыл һайын аҫҡараҡ төшә.

                                     Б. Дауыл

Әллә ниндәй ахырызаман килеп етеп,

Ерзә торош һуңғы сәғәттәрен һуға.

Кисә генә Ҡазанда ҙур Туфан ҡалҡһа,

Бөгөн килеп Ырымбурҙа дауыл ҡуба.

Ниндәй вәхшәт: унда туфан баҫып үтһә,

Бында дауыл бар донъяңды һепере түкһә!

Быга тиклем табынып килгән бар ҡәҙерең

Түңкәрелеп, йәһәннәмгә осоп китһә!

Булмағандай юҡҡа сыҡһа Туҡай, Мәжит?

Шуға ла һәм улар барҙа - Әбиру бит!

Тәүбә, тәүбә! ҡот осҡос хәл көтөләме?

Эй, хоҙайым, бир сабырлыҡ, бер ярҙам ит!

                       Автограф 

Йылдар ҡатланмынан күтәрелгән

Бер кеше бар һеҙҙең арала.

Суфьянов ул. Исеме Сабит уның,

Әбүс тиеп даны тарала.

Һеҙ уҡығыҙ уның яҙғандарын – 

Ул файҙаһыҙ һүҙҙәр яҙмаҫтыр.

Юҡты уҡып ваҡыт үткәрҙем, тип

Үкенерлек урын ҡалмаҫтыр.

Һеҙ уҡығыҙ уны!

1929 йылда Өфөлә педтехникумды тамамлап, Әбүс Учалы районының “Ударсы” гәзитенә эшкә ҡайта, бер үк ваҡытта “ҡыҙыл Башҡортостан”дың үҙ хәбәрсеһе сифатында материалдар ойоштора. Уның был осорҙағы яҙыу-һыҙыу эшмәкәрлеге бик һөҙөмтәле. Көндәлек проблемаларҙы яҡтырткан мәҡәләләре, “Тоҡ яуына”, “Гудок йыры”, “Ужымға” һымаҡ эш кампаниялары уңайы менән яҙылған шиғри рапорт, өндәмә, агитҡалары баҫыла. Шул арала әҙәбиәт фронтында ла үҙен күрһәтергә, тәнҡит мәҡәләләре менән сығыш яһарға ла өлгөрә Әбүс.
Шиғриәт майҙанында ла ул шаҡтай уңыштарға өлгәшә, айырыуса Белорет – Арышпар циклы үҙенең тәрән йөкмәткеһе, патриотик яңгырашы менән айырып тора. “Зәңгәр Урал” циклы тип шартлы рәүештә атарға була был осорҙағы шиғри әҫәрҙәрен. Тап шуларҙа һыҙатлана Әбүстең Уралға – тыуған ергә, халыҡҡа булған һөйөүе. 1930 йылда “Инйәр – Белоретта яҙылған” тип тамғаланған шиғыры - Әбүстең сикһеҙ мөхәббәтенең поэтик һүрәтләнеше бит:

Ах, һин шаян Урал!

Һиңә нисә ҡайттым.

Ҡайтҡан һайын хисем ҡабарттың.

Еп шаяртҡан бала бесәй булып, 

Уйҙар ебем һүттең, тағаттың...

Килгән һайын индең йөрәгемә,

Килгән һайын уптың үҙеңә...

Һуңынан да шағир был хис-тойғоларҙың үзенең булмышын билдәләүен танып:
“Урал” тинем дә өҙөлдөм-

Упты инде был Урал.

Ахыры, мәңге айырылмам,

Ах, Урал, Урал,Урал!-

тип яҙа.   

           Ғ.Туҡай, Ш.Бабич рухында тәрбиәләнгән Әбүс Һәйти әҫәрҙәренең төп темаһы- яңы тормошто тәбрикләү. Шулай ҙа уның ижадында рухи имгәнгәнлекте,ярамһаҡланыуҙы фашлау,сәйәси ауыҙлыҡлауҙарға ҡаршы тауыш күтәреү өҫтөнлөк ала булһа кәрәк. Бер ниҙән дә ҡурҡмай сығыш яһай ул, һәм ғәжәпләнәһе түгел, әсе телле публицист-шағир тейешле органдарҙың иғтибарын йәлеп итмәйенсә ҡалмай. Быға сәбәп тә табыла: бер көндө Учалыға Өфөнән Дауыт Юлтыйҙың ҡустыһы журналист Мөхәмәтҡол Юлтыев килеш төшә. Журналисты приискыларҙа йөрөтәләр. Ул һуңынан,алтын сәнәғәте кадрҙары араһында башҡорттарҙың ифрат аҙ булыуына ғәжәпләнеп, мәҡәлә яҙып сыға.

   Аңлашыла ки, Юлтыевты ла, Учалыла бер-ике аҙна буйына ул аралашҡан “Ударсы” гәзите етәкселәре Ғ.Лоҡманов менән С.Суфияновты ла шик аҫтына ҡуялар. Әбүс ижадта ҡалыптарҙы күрә алмаған, ә сәйәси тормошта коммунистик идеяларҙы өнәп етмәгән.Үҙенең уйлағанын ҡурҡмайынса әйтә алыуы кемгә оҡшаһын? Айырым шәхестең үҙ аллы фекер йөрөтөүе бер ҡасан да, бер йәмғиәт ҡоролошонда ла хупланмаған. Был көрәш юлында “ҡылыс” сатнай. Ул, “тәңрелектән” айырылырға теләмәгәндәй, ғүмеренең һуңғы осорон әрүәхтәр менән үткәрә. Әбүс Өфө ҡалаһының мосолмандар зыяратында ҡәбер ҡаҙып йөрөй, ошонда комендант булып эшләй. 
1933 йылдың аҙаҡтарында Әбүс Өфөгә күсә - “Һәнәк” журналы редакцияһына яуаплы сәркәтип вазифаһына урынлаша. Был осорҙа сатирик әҫәрҙәре, фельетондары баҫыла. 10 йыллыҡ ижадының иң уңышлы емештәрен бергә туплап, “Дауыл йыры” тигән баш ҡуйып, нәшриәткә әҙерләй. Әммә ауылды яратыуы, тыуған ерзе изге итеп күреүе кирегә сыға: “ҡулаҡ йырсыһы” тигән мөһөр басылып, хаҡһыҙ тәнҡиткә дусар була. Башы өҫтөндә “ҡара болоттар” ҡуйыра башлағас, Әбүс 1935 йылда, ағаһы Хаджаевтың кәңәшен тотоп, Ҡазанға китә. Ә 1936 йылдың июлендә ҡулға алынып, Өфөгә килтерелә һәм артабан егерме йылға яҡын ғүмерен төрлө лагерҙарҙа уҙғара.
“Башлаг” – 1936-1938 йылдарҙа;

“Бурлаг” – 1941 йылгаса;

“Умальталаг” – 1946 йылгаса;

“Дашкисян” – 1948 йылгаса;

“Ик-дәүләт” – 1949 йылгаса;

Красноярский крайға – мәңгелеккә (1955 йылгаса).

Кем белә, донъялар үҙгәрмәһә, алыс һөргөндәрҙә баштары сереп, исемдәре тарих төпкөлөндә юғалған быуын-быуын бик күп аҫыл ирҙәребеҙ кеүек, Әбүс тә билдәһеҙлектә, томан шаршауында ҡалыр ине.

1955 йылдың ҡара көҙөндә, “20 йыл буйы дүрт күҙ менән тилмереп көткән саф сағым ҡайтты” тип яҙа шағир:

Мин ҡысҡырҙым: - Егерме йыл буйы
Өҙөлөп көткән өмөт килде бер!

Һаумы, Өфө! Һаумы, йәшлек  таңым,

Шаулап үткән, йылы яҡты ер!

Мин әйләнеп һиңә ҡайттым бөгөн,

ҡайттым бөгөн һиңә, тыуған ер!
ҡайттым һиңә туған балаң булып,

Ал семьяңа! Үҙ ит! ҡуйын бир!

Бер ҡулымда-минең кәйлә-көрәк,

Бер ҡулымда-һүҙсән ҡәләмем.

Йөрәгемдә һүнмәҫ ҡояштан ҙур

Бөйөк коммунарлыҡ әләмем!

ҡыҙғанысҡа ҡаршы, Әбүскә “халыҡ дошманы” тип һуғылған шөкәтһеҙ мөһөр, документтары аҡ булһа ла, 1958 йылда гражданлыҡ хоҡуҡы ҡайтарылһа ла, артынан тотам да ҡалмай эйәреп йөрөгән...

Сөнки ҙур булмаған йыйынтыҡтар төҙөп тә, былай ҙа әҫәрҙәрен күпме генә тәҡдим итеп ҡарамаһын, үҙе иҫән саҡта китап итеп баҫылыуын күрергә насип булмай. Ул осорҙағы яҙғандарының исмаһам бер генә юлы матбуғатта ла, нәшриәттә лә донъяға сыҡмай. Шулай ҙа, ул тулыһынса әҙәби процестан юғалған, төшөп ҡалған, тип әйтһәк, был фекер дөрөҫлөккә тап килмәҫ ине. Таныштарының һәм ҡыҙы Фәриҙәнең раҫлауынса, уның янына зыяратҡа Р.Ниғмәти менән Б.Бикбайзан башлап Б.Рафиковтарға тиклем төрлө быуындан байтаҡ яҙыусы, хәл белешеүзән бигерәк, серҙәре менән бүлешергә йөрөгән. Танылғаны ла, башлап ҡәләм тибрәтеүсеһе лә бергә йыйылып, күмәгәйеп киткән саҡтарында зыяраттың аръяғына үтеп, башня эргәһендәге сирәмгә ятып, оҙон-оҙаҡ гәпләшерҙәр ине, тип хәтерләй Фәриҙә ханым. Һәр хәлдә, Әбүстең һөйләгәндәрен тыңларға, шиғырҙарын, әҙәбиәт хаҡындағы фекерҙәрен ишетергә теләгән берәүгә уның Өфөләге мосолман зыяраты эргәһендәге йорто һәр ваҡыт асыҡ булған. Кемдер унда үҙ мәшәкәттәре менән килгән, кемдер фәһем алырға, иҫтәлек тупларға барған.
... Башҡортостандың халыҡ шағиры Р. ғариповтың Әбүс исеме менән “танышыуы” 1951йылдың 2 ноябрь көнө Мәскәүҙәге Ленин китапханаһында була. Хәлбүки, шағир көндәлегенә был датаны ғына түгел, урынын да үтә конкретлаштырған: Ленин китапханаһы. 2-се өҫтәл, 64-се урын.
1951 йыл...Берия ҡоторған заман...Ә студент Рәми “Октябрь” журналының 1930 йылғы өсөнсө һанын алдырып, С.ҡудаштың Әбүс менән бәхәскә инә-инә Бабичтың ижад юлын тасуирлаған мәҡәләһен конспектлап ултырһынсы!

Әбүстең ошо осорҙа сыҡҡан башҡорт әҙәбиәтенең торошон сағылдырған “Бабич ижадиаты һәм уның яҙмышы” (“Беҙҙең юл”, 1929,№11), “Яңы тулҡындар” (“Октябрь”, 1930, №11-12), “Бөгөнгө әҙәбиәтебеҙ һәм ундағы “кризис” тураһында” (“Октябрь”, 1931, №4-5) һәм башҡа мәҡәләләрен уҡығандырмы-юҡтырмы, әммә Р. ғариповтың Әбүскә булған иғтибары шул замандарҙан уҡ яралғандыр, тигән уй тыуа башта.
Ошо йәһәттән күренекле яҙыусы Динис Бүләковтың ҡатыны Рәйлә ханым Бүләкованың иҫтәлеге ифрат ҡыҙыҡлы.

        Әбүстең төп ижад емештәре уның йәшлегенә ҡайтып ҡала.Уның үҙ ваҡытында бер ҡайҙа ла баҫылмаған ”Ике тоҡом”, “Дауыл йырй”, “Яһил”, “Ахмаҡ”, “Сөмбөл” поэмалары һәм күп шиғырҙары әлеге шул йәш сағына, 24-25 йәшлек сағына тура килә. Биш поэма! Ҡалай күп эшләп  өлгөргән шағир!-Ә үҙенең шиғри фекерләү ҡеүәһе ифрат юғары, художестволы һүҙ оҫталығы ярылып  ята. 
      Сабит Суфияновтың ижади мираҫы шиғри әҫәрҙәрҙән генә тормай, тәнҡитсе булараҡ та таныла ваҡытында. Алыҫ Көнсығыштағы лагерҙарҙа саҡта, ҡағыҙ осмоттары табып, шаҡтай күләмле проза әҫәрҙәре лә яҙа, Драматургияға ла тотоноп ҡарай. Уның “Башҡорт фажиғәһе”, “Дауыллы таңдарҙа” тигән тарихи драмалары, “Һуңғы ярһыуҙар йәки Ирәмәл ауғанда”, “Һаумы,Тәлиға!”, “Һуңғы бәрелеш” исемле пьесалары һаҡланған.Бер үк ваҡытта әҙәбиәт белгесе булараҡ та сығыш яһар ине, әгәр ул яҙған мәҡәләләрҙе баҫтырып сығарһалар. Уның архивында алтмышынсы йылдарҙа донъя күргән байтаҡ әҫәрҙәргә рецензиялар ҙа осрай. Мәҫәлән, “Ырғыҙ” романы китап булып донъя күргәс тә, Әбүс “Ырғыҙ” романының әһәмиәте” тигән мәҡәлә яҙа, әммә улар ҙа бары архив өсөн генә булып ятҡан. Әбүстең прозаһы күбеһенсә бәләкәй жанрҙарҙан ғибәрәт.Уның хикәйә-хикәйәттәрендә сюжет ебе, композиция стилистик йәһәттән ҡатмарлы түгел, шулай ҙа әҫәрҙәренең “эзоп теле” менән яҙылғанын иҫәпкә алырға онотмайыҡ.”Ғәлийән менән Гөлйән”(“Утрау) Әбүстең сетерекле ижад һәм тормош юлы башҡорт әҙәбиәтендә лайыҡлы урынын таба башланы. Урыҡ-һурыҡ булһа ла матбуғатта, әлбиттә, Фәриҙә Сабит ҡыҙының тырышлығы арҡаһында, уның мираҫынан матур ғына өлгөләр баҫылғылай. Тыуған ауылындағы урта мәктәп музейында Әбүскә арналған материалдар өҫтәлә бара.Ғөмүмән, тегендә-бында баҫылғандарын да бергә туплап, ҡулъяҙма архивынан иң әһәмиәтлеләрен һәм хәҙерге мәлдә лә рухи яҡтан иҫкермәгәндәрен һайлап алып, оҫталыҡ кимәленә һәм күләменә ҡарамай,Әбүс әҫәрҙәрен нәшер итеү фарыздыр. Шәхес культының иң шашҡан осоронда ҡулға алынғандан һуң әҙәби һүҙҙәре генә түгел, йөҙҙәре лә мәңгелеккә юғалған, хатта сәскә һалырлыҡ ҡәбер өйөмдәре лә һаҡланмаған(репрессияға эләккән сәйәси тотҡондар бары тик номер менән генә йөрөтөлгән) А.Таһиров, Д.Юлтый, Ғ.Амантай, Ғ.Дәүләтшин, Т.Йәнәби, Б.Ишемғол, И.Насыри, Х.Ғәбитовтарҙың уйлаған уйҙарын, кешеләргә еткерер һуңғы рәнйеүҙәрен кәүҙәләндергәндәй тойоло миңә Әбүстең лагерь көндәлектәре.Уның “Тотҡон йырҙары”-башҡорт әҙәбиәтенең нахаҡҡа һәләк ителгән вәкилдәренең Ватанға, халыҡҡа, башҡорт иленә һөйөү менән тулы аманат төҫлө. Бүтән әҙәбиәттәрҙә репрессияланға әҙиптәр яҙмышы нисек осланғандыр-әле һүҙ ул хаҡта түгел. Ә бына башҡорт әҙәбиәте тарихында Әбүстең дүрт тиҫтә йыл дауамында барған “күләгә” (параллель) ижады-ул ысын мәғәнәһендә уникаль күренеш.
      Тынғыһыҙ Әбүс йөрәгендә туған халҡыбыҙға оло  мөхәббәт йөрөттө, тыуған телебеҙгә ҡәҙер-хөрмәт күрһәтеп йәшәне,илһамланып,ҡан һәм тир түгеп ижад итте. Күп һанлы шиғыр һәм поэмалар, проза һәм драматургия үрнәктәре яҙып ҡалдырҙы. Был өлгөләр ваҡытында туранан-тура әҙәби процесс үҫешенә йоғонто яһамаһалар ҙа,шул осор художество-эстетик фекер төрлөлөгөн һәм кимәлен сағылдырыу, сәйәси-идеологик атмосфераны күҙ алдына баҫтырыу йәһәтенән бик ҙур ҡиммәткә эйә.Шуға ла был мираҫ өйрәнелергә һәм киң ҡатлам уҡыусыларға еткерелергә лайыҡ. 
           Динис Бүләковтың ҡатыны Рәйлә ханымдың иҫтәлеге.

 1971 йылдың йәйе ине. Рәми ағай беҙгә, йәғни телеүҙәк тирәһендәрәк яр башындағы фатирыбыҙға, хәл белергә килде. Байтаҡ ҡына әңгәмәләшкәс, ул Динис менән икебеҙҙе әйҙәләп, “бер ҡыҙыҡ, аҡыллы кеше” менән таныштырырға алып китте. Трамвай менән проспектҡа сығып, “Мәктәп-интернат” туҡталышына тиклем барҙыҡ. “Урожай”тигән магазин тирәһенән урман һымағыраҡ ергә еткерҙе лә, ышығыраҡ бер эскәмйәгә ултыртып, үҙе “ҡыҙыҡ” кеше эргәһенә китте. “Ярай, эш башлап ҡына тораһыгыҙ, һеҙ күренеп-фәлән йөрөмәгеҙ, ошонда көтөгөҙ”, - тигәс, бер аҙ шомланыбыраҡ та ҡуйҙыҡ. 

Хәтһеҙ ваҡыт үтте, бер кеше лә йөрөмәгән аулаҡ урын – ҡурҡыңҡырап та ҡуябыҙ. Шунан оҙон ҡара плащ кейгән олораҡ, өндәшмәҫ бер  ҡартласты эйәртеп, Рәми ағай күренде. Өйөнөң эргәһендәме, әллә эсендәме ҡарауыл булып, шунан рөхсәт алып сыҡҡан һымаҡ тойолдо беҙгә. Таһир Байышев ағайығыҙ, тип таныштырҙы Рәми ағай. Уларҙың үҙ-ара һөйләшеүенән аңлашылғанса, Байышевтың ҡайҙалыр хат яҙыуы, уны бик ҡаты тикшереүҙәре, ағайҙың бик бошонҡо сырайы шуның сәбәбенән икәнлеге мәғлүм булды. Рәми ағай нисек тә уның күңелен күтәрергә тырышты, “Ҡаруанһарай” йырын да мөңгөрләп алды. Байышев ағай теләһә кемгә ышанысын юғалтҡандырмы, Динискә лә тәүҙәрәк һынсыл ҡараны, ҡайҙа тороуыбыҙҙы һораны. Яр буйында, тигәс, зыярат эргәһеме, тип асыҡланы ла, Рәми ағайға әйләнеп, “Әбүсте күргәнең бармы?” – тип ҡыҙыҡһынды. Рәми ағай, яңыраҡ күрҙем, тигәс, “Һаман да ҡәбер ҡаҙып, мәйет күмеп көн күрәме бахыр?” – тип белеште. Аҙаҡ: “Күпме әйттем, һине Ҡазанда электән беләләр бит эшләп киткәс, шунда китеп ҡара, берәй йүнен табырһың, тип. Юҡ, һаман “Башҡортостаным” тип йәбешеп ята. Минең генә барыр ерем, батыр күлем юҡ шул”, – тип  өҙгөләнде. 
       Р.Ғарипов үҙенең ”Табыныу” поэмаһын яҙыуы, тап шул 1971 йылдың көҙөндәге шиғыр кисәһендә йәмәғәтселеккә башлап ишеттереүе, үрҙәге шәхестәрҙең йоғонтоһо һөҙөмтәһелер.

